
Vaiinkivano suvu qintako vasaasaa kua
1 Qaiqaa Isuva varuva namai avaini ou vaihao
vaiinki nahenki uva vasaasa kiva nimiae ku-
manka vaiinki nahenki airinti ruvaantumavi via
ukukuma sovoa kio viva qaqia seo kaanuqi vaain-
teo viaqi oquvio namaiqaa vaumanka vaiinki na-
henki vuku vantaraini namai ausini vaua. 2 Visa
vakaini namai ausini vauvo Isuva vo uva vo uva
uantaseo kiva nimio.

3 Viva kihao, Ke kiaima iriake. Vaiinki vovano
suvu qintaeva vuave. 4 Viva suvu qintaqi vuvo
hini suvuvano aara ausini hiqintuvo uviivano ani
nama aqu soave. 5Minkuvo suvu hininavuvano
oi vakaqaa hiqintuvo vakavano sa vevakoma vau
vakava vauvoma kio hiqivio vaasa qampiqa kovo
6 suaivano uunteo ikehao aahara usu sovo via
kuqa sa veva nto oku vuaa kio aahara usu vuave.
7Minkuvo suvu hininavuvano numii qampiqoaqi
hiqivionumiihampakaqampiqakovonumiivano
ravaaqausovo sakavavaka irovo. 8Minkuvosuvu
hininavuvano soqe vakaqaa hiqivio soqema seo
qampiqehao vuu soqe kava irakovo hini suva via
aakara seo qampiqehao vuu soqe kava airi kava
irakovo hini suvavaka via aakara seo soqe kava
airi kava irakoave, kio. 9 Isuva vi uvaa uantaseo
kiva kaiqa seo kihao, Ni aako vaiea vi uvaa osara
sankunkase iriake, kio.

10 Isuva uva kiva nimi kaiqa somanka vai-
inki nahenki nai maaqa nai maaqa vuvo Isuva

nariaraa vaumanka via vainki 12 navuvaka vo
susavaka viva vaunaini ani nte Isuva uva uan-
taseo ku osaraa sa iirai viraa irovo 11 Isuva kiva
nimio, Kotiva vaiinki nahenkiqaa raqisiaina uvaa
quqekakai uvaa vi uvaraa Kotiva niara visa qaqi
saia vi uvaa osara iriake kivaseo qaqi vaiinki
nahenki aaqaini vaisaa vi uvaa osara sa vukusea
kiva nimiane kivea ke vi uvaa uantase visa kiva
nimi vai uo.
12 Ke uva uantase kiaima vaiinki nahenki kave-

hama sa sankunkase kavevaave.
Visa ki uvaa aako kara i vaiha sa anoma iivaave.
Visa ki uva iihama visa nai manta saiqa qaqia

saivovauve Kotiva visa nai manta saiqa
vare uvaa nunkama nimikaanaove, kio.

13 Isuva minki kivaseo vinavusaa kihao, Ne vo?
Ke uva uantase kuna osaraa sae iriavo? Ne sa
vi uvaa osara iirai ke naankiara uantase kiaina
uvaa ne nankimase ho iivaave? 14 Ke vaasa uva
uantase kuna osaraa kieave. Vaiinkivano suvu
qintakoa vi uvaa osara vaieva Kotia uvama vaio
ivo. 15Suvuaaraqaahiqintuuvaaviaosaravaieva
vaiinki nahenki hininavu via suvu voqaama va-
iaave. Vi vaiinki nahenkisa Kotia uva iiavo Sa-
tanava ani nteo visa munkusa aakoqinkaio raqia
saiave. 16Hini vaiinki nahenki oi vakaqaa hiqintu
suvua voqaama vaiaave. Vinavusa Kotia vasaasa
ii vi uvaraa quahamase vaiavo 17uvavano sa visa
munkusaqi oku vimanka vi vaiinki nahenkisa sa
vaivaqaima vaiqi vi sa vi uvaa iirai vaiamanka
vi uvaa saara vo sisa visa mantaiqama nimikaesa
auki vaiamanka visa ki haruanto kiha Kotia uva
vaasama qaqiase vaia vaiinki nahenkisa vaiaave.

18 Hini vaiinki nahenki numii qampiqoaqi qin-
tako suvua voqaama vaiaave. Vi vaiinki na-
henkisa Kotia uva ii 19 viaqaankai visa vakai-
hainaa ahasaa noaiqamase iiqi viha munima aia-
iaa quahasehavoahasa vo ahasa varaesa iiqi viha
Kotia uva qaqia saavo Kotia uvavano sa vi vai-
inki nahenkisaqi vaivaiqama vaiqi vi vaimanka
vaiaave.

20 Visa minki vaiamanka hini vaiinki nahenki
soqe vakaqaa qintako suvua voqaamavaiaave. Vi
vaiinki nahenkisa Kotia uva ii vi uvaraa quqaave
kivase vi uvaa iiqi viha soqe saiqa Kotia vara
amikaqi vi vaiaave. Hini vaiinki nahenki vi uvaa
iiha soqe saiqa Kotia vara amikaqi vi vaiamanka
hini vaiinki nahenki visa naakarase Kotia saiqa
soqemase vara amikaqi vi vaiamankahini vaiinki
nahenki visa saiqa naakarase uikare Kotia saiqa
soqemase vara amikaqi vi vaiaave, kio. Isuva
kuama...

5
Sairaasiva Isua ou vika varoa

21 Vi vakanaasa Isuaa sa maasa maaqaini vari-
ane kuvo Isuva kaanuqi ani ranteo namai kaqa
vareo varuva namai hini vantaraini vumanka
mini vaiinki nahenki airima ruvaantumavi viva
vaunaini ukukumavi vauvo 22 vaiinki vovano vi
vakusaaqi maara naavuqaa raqisi vauva Sairaa-
siva ani nteo Isua kaveo via aiqukaaini hiqinti vio
Isuaa 23 umpo ise kihao, Ki raavuauvano quku
vuaiava aumaiqio ivo. Ae ania nena sauqu viaqaa
vakaiao via auriaavano kaiqa viao ho qaqi vaiaie,
kio. 24Vi vaiinkivaminki kuvo Isuva visanti vua...

35 ...Isuva visanti aaraini vi vaumanta vaiinki-
navu Sairaasia vikase viaa kihama, Ai raavua-
vano qukuma vio ivo. Maara ki vaina vaiinkia
sa qaiqaa ravaaqavu saane, kuvo 36 Isuvavaka
vinavusa uva iio maara naavuqaa raqisi vau vai-
inkiaa kihao, Sa qekaane. Kiriara mpeqaiqihaa
variane, kio.

37 Isuvaminki kivaseo viva Pitaaravaka Semisi-
avaka Semisia qaka Iohaneavaka vinavusaqai
ntika vareo 38 Sairaasia naavuqi ou nteo kavo-
manka vaiinki nahenki noaiqamase oi oi kiha
umpo ise kiha iqi rake vauvo 39 Isuva naavuqi
oiqekeo kihao, Nana ahasaae iqi rake vaiavo? Vi
nahenki vainkiva sa quku vio ivo. Viva qaqi
vaikema vaio ivo, kio.

40 Isuva minki kumanka visa Isua uvaa
naahaama amike vauvo Isuva aiqava vaiinki
nahenki vara veva vahaaqaini seo nahenki
vainkiu via nosa qosavaka kaaramonavu nai
vakamase anusavaka vinavusaqai ntika vareo
nahenki vainkiu quku vunaini ou nteo 41 via
sauqu ukuvareo nai uvaqinkaio kihao, Tarita
kumi,maanahenkivauvo, ke ariara himpuanema
ki uo, kio.

42 Isuva minki kuvoma vi nahenki vainkiuva
vaasa himpio nio. Viva 12 quara varaseo himpio
ni vaumanka vinavusa via kave rankumavi voqa-
mase sauqu runkinkii i vauvo 43 Isuva vinavusa
nikihao kihao, Homaara kavaaraa sama voa kiva
amiake. Maanahenkiuantaraqai amiake, kuama.

6
Isuva ampara ntara airiqamaseo 5,000 vaiinki

nimua
31 ... Vi entaa vaiinki nahenki airinti Isua kavaesa
vi ani vaumankaa ki Isuvavaka via vainkinavu-
vaka sa ho ntara narai vaua. Minkuvo Isuva
kihao, Varaiqenavu ou qumina ntaka kenkanavu
vaiaia nenavu via voka variake, kio. 32 Isuva
minki kivaseo vinavusa ntika vaeo kaanuqi vaai
nteo qumina ntaka vieva vua. 33 Vinavusa mini
se vumanka airi vaiinki nahenki vinavusa kave
vinavusa vie unainiaa iikaiqa vo vakusaqinkai vo
vakusaqinkai visa sante varuva auhianta vakan-
tuna ou Isuva vieva unaini visa naane ou nte
vinka.

34 Visa naane ou ntovo Isuva ou nteo
kaanuqinkaio vakaini vaavi nteo vaiinki
nahenki airinti ruvaantuma vusa kaveo visaa
naaquhikama nimikeo kihao, Ise, vaiinkivano
sa raqisi vaimanka sipisipi nai niniha ni vaia
sipisipia voqaamamaa vaiinki nahenkisa vaiavo,
kio. Minki kivaseoviaqaankaio Isuvauvavasaasa
visa kiva nimi vaua.

35 Isuva kivaqi vuvo suai vikini kuvi vumanka
Isua vainkinavu viva vaunaini ou nte kiha,
Suaivano vikini kuvi vivoma maini qumina
ntakave. 36 Ae vaiinki nahenki nikikaia ou vo
vakusa vo vakusa niha munima nimiha ntara
varaake. Visa sa ntara ntuvavae aniasave, kinka.

37 Via vainkinavu minki kuvo Isuva aqao kio,
Nenavu visa ntara nimiake, kio. Kumanka
vinavusa Isua irehama,Kenavunoamunimae200
kinaae aquseha ntara varase nimiaave? kinka.

38 Minki kuvo Isuva vinavusa irehao, Nanki
nankimae mpareti ntara ntuvavae aniavo? Ou
kavaake, kumankavinavusaoukavamasevii kiva

ami, Mpareti ntara vohaa sauqu hiniuqaima vaio
ivo. Hampusa kaaraqantaqaima vaio ivo, kinka.

39Via vainkinavu minki kuvo Isuva vaiinki na-
henki kiva nimio, Ne aiqava vo ntaka vo ntaka
usauntaka oquvi variake, kio. 40Minki kumanka
visa vo ntaka 100 navu oquvi vaumanka vo ntaka
50 navu oquvi vaumanka minkiaqi vi aiqava vai-
inki nahenki oquvi vauvo 41 Isuva mpareti sauqu
hiniunavu vaaseo hampusa kaaraqanta vaaseo
naauaini aikukihao Kotiaa soqema iarao kivaseo
mpareti nkuiseo vi ntaraa nai vainkinavu nimio
kihao, Ho vae vuu nimia aiqava naake, kivaseo
hampusa kaaraqantavaka raira seo aiqava vai-
inki nahenki nimio 42vi ntaraa raira nimumanka
vaiinki nahenki aiqava homa nanka. 43 Ho no-
manka Isua vainkinavu viaqaankai rukantuko
ukaa noa uka vare vaiinki nahenki neha rausuko
mparetiavaka hampusaavaka nunku vare ukaqi
ntuva keha 12 ukampiqa soa.

44Vi entaa vaiinki airinti 5,000 vaiinki vi ntaraa
ho noa...

10
Isuva Vaatimiasia avu rampaisoa

46 Isuva nai vainki hampaka ou vio Ieriko vaku-
saini ou nteo vi vakusaa vara mini saeva auki
vaumanka vaiinki nahenki airinti via vakaqi vi
vauvo avuqimpavuvaiinkivaVaatimiasiva, Timi-
asia maaquvano vaihao aiaia naauihao kimiake
ki vau vaiinkiva aara ausini oquvi vaua.

47 Viva mini vaihao Isuva Naasaretihainaava
aikaraainaa iio viaqaankaio viva noaiqamaseo

Isua aarehao kihao, Isuo, Ntevitia maaquo, kiri-
ara umpo ise kiva kimikaane, kio.

48 Avu qimpavu vaiinkiva minki ki vaumanka
airi vaiinki nahenki via akihama kinka, Ae nena
no kinkaane, kinka. Kuvo viva sa visa uva iirai
qaiqaa voqama seoma aararo, Ntevitia maaquo,
kiriara umpo ise kiva kimikaane, kio.

49 Minki kivaqi vuvo Isuva ani viaqaa himpio
kihao, Aaraivo aniaie, kumanka visa avu qim-
pavua aaramase kinka, Ho quahehaa variane. Ae
himpuane. Viva aima aareo ivo, kinka.

50 Minki kumanka vaiinki viva nai vaaqauka
aqukoa ravaqaaseo qaqini seo himpio ou Isuva
himpi vaunaini vauvo 51 Isuva via ireo, Ke ai
nankiea uaae ania iarao? kio. Minki kuvo avu
qimpavu vaiinkiva kihao, Maara ki vaiara vai-
inkio, ki kivu rampai saane kima ani uo, kio.

52 Minki kuvo Isuva kiva amio, Homa ae
vinaave. Kiriara ae ki saihaqi iravave kiaraoma
ai avu soqema vio ivo, kio. Minki kuvoma via
avuvano vaasa rampai vuvo viva ho kaveo. Viva
ho kavehao Isua vakaqio aaraini vuama.

12
Uaini santa ukukoaqi sa soqemase raqisu vai-

inkisaa kua
1 Isuva minki kivaseo uva uantaseo visa kiva
nimio kihao, Vaiinki vovano uaini santa ukukeo
auhiantauvisaaraseovakaquseouainikavakaki-
ainaa aukukeo kainta aukuseo maintaraa hiikeo
vakeoniaravakaini vieva ihaovo susakivanimio,
Ne ki naahoqaa raqisi kimikeha hini kava nenka

hiqise vaehahini kava vara kimikaake, kio. Minki
kivaseo viva niaraini vo vakaini vio.

2Mini ou vauvo kava hiqiaina entava ani ntovo
viva nai saiqa vainki vo akikeo kihao, Ou ki naa-
hoqaa raqisi kimike vaisa vuu kiva nimiamanka
uaini kava kintavaka hiqi kimikaake, kuvo mini
vumanka 3 via naahoqaa raqisi amike vau vai-
inkisavia saiqavainki via ravaaqau sekaiqanaara
saavu via umiqase vake sa uaini kava hiqi amirai
qaqi akikovo aniranteo vio.

4Qaqi aniranteo vuvo naaho via qova nai saiqa
vainki vo akikovo vumanka via naahoqaa raqisi
amike vausa via qiaka rukavuse sauia ahasa
aminka. 5Minkuvo naaho qova nai saiqa vainki
vo akikovo vumanka via aruse. Ho minkiaqi
vi hini nai saiqa vainki nikikoa saavu visa nu-
miqaase vake hini arusoaama ki. 6 Ho vaiinki
kaiqa sovo vaiinki vohaiqaqai vaua. Vi vai-
inkia via qova nai maaquaa voqamase antuqa ari
vau vaiinkiva vauvo via qova viavaka naankiara
esaanaini akikehao kihao, Visa ki maaqu kava-
mase kiriaramaaquve kihamavia soqemaamike-
vaave, kio.

7Minki kivaseo akikovomini vumanka via naa-
hoqaa raqisi amike vau vaiinkisa via kave nai
kiva ami nai kiva amiha, Maa vaiinkiva nai qova
quku viao nai qoa vakavaka aiaiavaka varaa-
iavama vaio ivo. Aniqe via arusaaio viva vaaeva
ia ahasava kinavuniqama aniaie, kinka. 8 Visa
minki kivase via ravaaqause aruse via naaho-
qinkai aaqaini vaaki aqusoave, kio.

9 Isuva minki kivaseo visa irama nimikeo,
Minkuaa kio naaho qova nai maaqu arusea saara

nankie ianaove? Naaho qova aninteo nai naa-
hoqaa raqisi vaiinkisa vehi aukuseo vonavuaa ki
naahoqaa raqisi kimikaake, kianaove. 10 Ne sae
Kotia vukaqi maa uvaa saara ntuvaseha iiaave?
Minkima kio:
Oi naavu saqehao vo oi, sa soqe oive, kivaseo

qaqirasai oiva vi oiva naaquraiqama vio
ivo.

11 Kotiva vi oia noaiqama saiaqe ki kenavu via
saiqa kave

voqaraa saiqave ki uo, kuave.
Kotia vukaqi minkima qara ntuva koave. Ne sae
vi uvaa saara ntuvase iiaave? kio.

12 Isuva minki kumanka Iuntaa noa vaiinki-
navu aako kenko kumanka iivuvo Isuva uaini
naahoqaa raqisi amiko vaiinkisaa kihaoma uva
uantaseo visaa kumanka via ravaaqau vare kota
amiae kivase vaiinki nahenki viaqi ruvaantuma
vusa kikivo kiha qekeha Isua sa ravaaqau sarai
qaqiase vuama.

15
Isua Pairaativa vaunaini vuu soa

1Via qararaa koqaqi Kotia saiqa vaa amike vausa
visa noa vaiinkinavuvaka, Iuntaa noa vaiinki-
navuvaka, maara osara ki vau vaiinkisavaka,
aiqava kansoru vaiinkinavuvaka, visa ruvaantu-
mavi vaiha visa auki osaraa kiva avuqavumase
Isua seni santaqo via rumpa vare Pairaativa ka-
maania noa vaiinkivano vauaqi vuu se.

2 Vuu sovo Pairaativa Isua ireo, Quqaae ae
Iuntaa vakanaasa avuniaa vaiinkivano variarao?
kuvo Isuva kihao, Ae kianaa ke maa visave, kio.

3Minki kumanka Kotia saiqa vaa amike vau vai-
inkisa visa noa vaiinkinavu vo uva vo uva saara
Isua aki vauvo 4 Pairaativa visa uva iihao qaiqaa
Isua ireo, Ae saevisanai kivaniminaave? Visaairi
uva saara ai aki vaiavo, kio.

5Minki kuvo Isuva qaiqaa mpeqaiqihao sa uva
kiaio vauvo Pairaativa airi aako ii vaua.

Isua sakaiqaa arusaake kua
6 Vo ihi vo ihi vehasumako ntaraa no entaaqaa
kamaania avuniaa vaiinkivano vaiinki nahenki
quahamanimikaeva karapusa vaiinki vo suvantu
seo akikovo maaqaini vua. Vaiinki nahenki vi
vaiinkia suvantu kimikaane kuvo vi vaiinkia su-
vantu nimike vaua. 7 Vi entaa vaiinkinavu ka-
maania hampaka raqua saara karapusa naavuqi
vauvo vi vaiinkinavusaqinkaio vovano via auku
Varapaasiva viva vaiinki arusoa saara karapusa
naavuqi vaua.

8Hovi entaaqaa vaiinki nahenki usi vaiha kara-
pusa vaiinki vantu saainaa viaa iiha usi vauvo
9 Pairaativa visa ireo, Ke ka karapusa vaiinkiae
vantu nimikaraave? Ke Iuntaa vakanaasa avu-
niaa vaiinkie vantu nimikaraave? Ne kiva kimiqe
iriae, kio. 10 Pairaativa iumanka noa vaiinkinavu
Isuva noaiqama vuanto kiha via koma amikehaa
ki visa via vuu via sauquqi kukasoa.

11 Pairaativa ka karapusa vaiinkiae vantu
nimikaraave kivaseo vaiinki nahenki ire
vaumanka Kotia saiqa vaa amike vau vaiinkisa
visa noa vaiinkinavu ou vaiinki nahenki
nivukana vaiha mpeqa uva kiva nimikeha kiha,
Sa Isua vantu kimikaane kiai Varapaasia vantu
kimikaane kiake, kinka. 12 Visa vaiinki nahenki
kiva nimiha minki kiake kiha viha kumanka visa

Varapaasia vantu kimikaane kuvo Pairaativa
qaiqaa vaiinki nahenki ireo, Ne Isuaa kihama
Iuntaa vakanaasa avuniaa vaiinkivanove kiavo.
Ke vi vaiinkiaa nankie iaave? kio.

13Minki kumankavisanaveakiha, Via sakaiqaa
arusaake, kinka. 14 Minki kuvo Pairaativa ireo,
Nana saarae via sakaiqaa arusaraave? Viva nana
manta saiqae varaseo ivo? kumanka visa qaqiqai
noaiqaase navea kiha, Via sakaiqaa arusaake,
kinka.

15 Visa minki kuvo Pairaativa vaiinki nahenki
quahama nimikaeva Varapaasia vantu nimikeo
viaqaankaio nai sontia vaiinkiaa Isua saavu
umiqasaake kumanka via saavu umiqa sovo
viaqaankaio via sakaiqaa arusaake kio Pairaativa
via nai sontia vaiinkinavu sauquqi kukasoa.

Sontia vaiinkinavu ruhehama Isua arua
16 Pairaativa nai sontia vaiinkinavu sauquqi Isua
kuka somanka visa via vika vare vuu kamaania
naavuqi se visa nai sana sontia vaiinki aiqava
naarama ruvaantumase 17 via avaakiha avuniaa
vaiinki ukavaaqa nonku amikaresaa voqaama
naarevaaqaaquamikeviaqaankaiauquroasanta
varase raqantaase kave voqaama aukuke Isua
qiakaqaa aqu amike 18 qasasaima seha visa nai
sauqu kiriqaa aquseha uva avaakiha kiha, Iuntaa
vakanaasa avuniaa vaiinkio, vaihaave? kinka.
19Minki kivase visa saavuqo via qiaka rukavuse
viaqaa kaara vihise via avuqaa koi sauru aravi
vaiha vieaiqama seha quahama amike vaua.

20 Minkiaqi viha avaakiha naaihaama amike
kaiqase viaqaankai visa naare vaaqa aqu amikoa

ravaqaase via ukavaaqa nonku amike via
sakaiqaa aruse hiisaesa via vike vua.

Isua sakaiqaa aruse hiikoa
21 Sontia vaiinkinavu Isua sakaiqaa aruse hi-
ikaesa iha via vika vare vakusa aaqaini aarana vi
vauvo vaiinki vovano via auku Saimoniva vihaio
noa vakusaini viae kumanka visa viaampeqaiqa-
mase kiha, Isua sakai aqu vaea vuu amikaane
kuvo Saimoniva via sakai aqu vaeo vuu amikoa.
Saimoniva Sairini vakaihainaava viva Arekisan-
tasa Rupusa vikanta qovama vaua.

22Visa IsuavikavarevuuquminantakaKoroko-
tave kunaini soa. Korokota maa uvaaqinkai kiea
Qiaka Vuhaaintakave kunaini Isua vuu se 23uaini
namai viaqi hunkavu ahasaa uantase vako na-
maia via amiae kuvo Isuva sa neo.

24Sanomankavisavia sakaiqaapirimaqoaruse
via ukavaaqa vaase kausa kausae ho vaevaave
kivaseha kaasi ruhantema seha oi aquseha via
ukavaaqa rairase vaoa.

25Qararaa suaivanovuahaarainiuumanka Isua
sakaiqaa arusoa. 26 Via sakaiqaa aruse Isua qi-
akaini uva vo via kota kiva amiko uvaa qara
ntuva ke sakaiqaa arusovo vi uvavaminkima kio:
MaaVaiinkiva IuntaaVakanaasaAvuniaaVai-
inkive, kio. Vi qaravaminkima vaua.

27 Visa Isua sakaiqaa aruse Isua vakamase vai-
inki vokanta arusomanka vikanta ruquku seha
muara vare vau vaiinkikanta vaumanka visa vai-
inki vo Isua sauqu kanaraini aruse vaiinki vo
via saakaraini arusoa. 28 [Isua vakamase vikanta
arusoaa kio Kotia vukaqi uva vo qara ntuva kova

vivauma vaua. Minkima kio: Viva manta vaiinki
vakamaseo vaianaove, kua.]

29Minkimaarusomankavaiinki nahenki vikare
aikare iha nai anu runkinkiiha mauru maimiqa
amikeha Isuamanta uva kiva amikeha kiha, Oho,
ae kihaama Kotia naavu rampaise kaaramo enta
saiqa vaehama qaiqaa saqa kaiqa saraave kianaa
vo? 30Ho nena saihaqiane. Nena sakaiqaankaia
vaavi ntaane, kinka.

31 Visa minki ki vaumanka visa aanante Kotia
saiqa vaa amike vausa visa noa vaiinkinavuvaka,
maara osara ki vau vaiinkisavaka, visa via naa-
haama amikeha kiha, Viva vo sisa saihaqi vaiva
sama nai ho saihaqianaove. 32Viva Kotiva akikai
vaiinkiva mesaia vaiinkivano vaio ivo. Vi vai-
inkiva Isarai vakanaasa avuniaa vaiinkivanoma
vaio ivo. Saiqe kenavu vaiha kavaaio viva nai
sakaiqaankaio viquvio vakaini kuviea kenavu
viaa quqaave kiae, kinka.

16
Isuva quku vuaqinkaio qaiqaa qaqi himpua

1 Saririqa Iuntaa vakanaasa maara enta
kaiqomanka Mariava Makataa vakusaihainaa
nahenkivanovaka, via varanova Semisia
novavaka, Saomivavaka, vi nahenkinavusa
munima aquseha soqema seo untavi vau ahasaa
vare Isua vaakaqaa aqu amikaesa vi.

2 Maaraqaa qararaa suaivano muani uu
ntomanka vinavusa Isua quntama koaqi viesa
vua. 3Aaranaviha vinavusanai ire nai ireha kiha,
Kenavu mini ou ntaaio kavave noa oi qentiana
kinkakai oia uqauruma kimikaanaove? Vi oiva

noa oima vaio ivo, kinka. 4Minki kivase vinavusa
ou nte kavovo oi uqauruma sovo vaua.

5 Oi uqauruma sovo vaumanka vinavusa oiqi
oiqeke kavovo vaiinki vo qaraasa vaiinkivano
eqara ukavaaqa nonkuko vaiinkiva viaqi hini
vantaraini oquvi vaua. Viva viaqi vaumanka
via kave vinavusa qeke vauvo 6 viva kihao, Sa
qekeha variake. Isua Naasaretihainaa sakaiqaa
arusaa vaiinkia ne viaae aikuki vaiavo? Viva sa
maaqi vaio ivo. Viva qaqima himpio ivo. Nenavu
kavaake. Maini via vakaanaini sa vaio ivo. 7Ho
maa uvaa vare vuu via vainkinavuvaka Pitaar-
avaka kiva nimiake. Minkima kiva nimiake. Viva
naane ni nivuni Kariri vakaini vio ivo. Nenavu-
vaka mini ou vi via kavevaave. Haau vaihao viaa
ninavu kiva nimua vake vivauma vaio ivo. Vi
uvaa kiake, kio.

8Vivaminki kumankaqekehaaki vinavusa Isua
quntama koaqinkai veva nte sante viha sa vo-
ravaka kiva amiaiki vua.

